
Long 2011, Gavman bilong Papua Niugini i givim
tok orait long wanpela maining kampani bilong
kantri Keneda, Notilus Minerels, long wokim 
solwara maining long Papua Niugini. Ol i kolim
olsem Solwara 1 Projek.  Dispela hap bilong 
Solwara 1 em wanpela hap i stap insait long 
Bismak Solwara. Na em i stap 30 kilomitas lusim
wes kos bilong Niu Ailan Provins, na 50 kilomitas
not long Rabaul, Is Niu Briten Provins.

PNG i no bin kamapim yet wanpela lo bilong
lukautim maining long solwara, tasol Gavman i
go het na givim tok orait long dispela solwara
maining projek.

ROT BILONG KISIM GOLD NA KOPA ANINIT
LONG SOLWARA

Notilus maining kampani i gat bikpela laik tru long
rausim kopa na gold we i stap 1600 mitas aninit
long solwara. Bai ol i putim ol bikpela masin we
ol i ken kontrolim long rimot antap long sip. 
Dispela ol masin bai rausim olgeta gold na kopa
long aninit bilong solwara na salim bihainim 
wanpela paip i go long sip i stap antap long 
solwara. Antap long sip, ol bai kisim gold na kopa
na rausim pipia i go bek insait ken long solwara.  

Notilus maining kampani bai wokim solwara
maining i go inap long 30 pela mun tasol. Ol i tok
moa olsem ol bai kamautim 5900 tans bilong
kopa na gold insait long wanpela dei.

BIKPELA BAGARAP WE SOLWARA 
MAINING I KEN KAMAPIM

Dispela solwara maining em i wanpela niupela
maining i no bin kamap long wanpela narapela
hap bilong ples graun bipo. Em i nambawan taim
ol i laik wokim solwara maining insait lo kantri
Papua Niugini.

Olsem na ol man meri bilong Papua Niugini i mas
save tu olsem i gat sampela bikpela bagarap i ken
kamap long dispela kain ol projek long sait bilong
envairomen na solwara bilong yumi. Ol kain
bagarap olsem:

Taim ol bikpela masin i kamautim ol kopa na•
gold i stap aninit long solwara, dispela i ken
bagarapim ol laip bilong ol kain kain animel 
insait long solwara. Ol kain samting olsem ol
pis na sak we yumi ol man meri i save hukim
na kaikai.

Ol saentis i wokim wok painim aut olsem •
dispela hap ol bai mainim i gat ol 
‘hydrothermal vents’. Dispela em ol
bikpela rot bilong rausim hotpela win
aninit long solwara. Dispela hotpela
win i karim gold na kopa das i kam
aut na lusim long sait sait bilong ol
hydrothermal vent. Planti ol dispela
kain rot i stap aninit long solwara.
Wan wan rot igat kain kain pis na 
animel i stap. Na tu, ol dispela rot em
ol hap we volkeno i save kamap.
Sapos ol i bagarapim ol dispela rot,
em i ken kamapim guria na kirapim
bikpela solwara. Dispela i ken
kamapim bikpela bagarap long laip
bilong ol man meri long ol 
nambis ples.

Dispela map i soim wonem hap solwara
lo PNG we Notilus Minerals i laik
kamapim festpla Solwara Maining.

SOLWARA MAINING LONG PAPUA NIUGINI



Taim ol bikpela masin i go aninit long •
solwara, ol i ken kamapim bikpela lait na nois
polusen. Dispela i ken mekim ol pis, sak,
dolpin, weil na ol animel bilong solwara i
poret. Dispela kain poret i ken mekim ol 
animel i Iusim hap ol i stap na ronowe i go
longwei tru long narapela hap solwara. Ol
man meri long nambis ples bai i painim hat
tru long kisim ol abus bilong solwara.

Taim ol i yusim ol strongpela marasin kemikol•
long wasim ol gold na kopa, bai i gat ol pipia
mak bilong em inap long 250,000 tans i
kamap. Dispela ol pipia i ken kamapim
bagarap sapos ol i rausim i go bek long 
solwara. 

Planti pipia bilong kemikol na nois polusen i•
ken ronim ol sak i go longwei, na ol pipol 
bilong ples Kontu long Niu Ailan Provins, i ken
lusim ol pasin kastom bilong singuatim ol sak
long solwara. Dispela kastom em i narakain
tru na em i ken pinis sapos solwara i bagarap
na ol sak i ronowe.

HUSAIT EM OL PAPA GRAUN TRU BILONG
SOLWARA?

Gavman bilong Papua Niugini na Notilus 
maining kampani i tok olsem i no gat papa o
mama graun bilong solwara husait i ken kisim ol
royelti moni.

Dispela tok tok em i no stret! Insait long PNG, ol
man meri long nambis ples i gat olgeta rait long
ol risos i stap insait long solwara. Solwara em
gaden bilong ol man meri long nambis ples. 
Gavman na kampani i nogat as long rausim 
dispela rait. Gavman i no luksave yet long 
husait em papa graun tru bilong solwara. Na tu,
ol i no kisim tok orait pastem long ol man meri
bipo long wok maining i ken kamap. Dispela em
i rong aninit long lo bilong Yunaited Nesens!

SOLWARA 1 EM I WANPELA HAP TASOL 
BILONG SOLWARA MAINING

Solwara 1 em i wanpela liklik hap tasol long plen
we Notilus i gat long PNG na ol narapela hap 
bilong pasifik. Notilus i kisim pinis 51 
exploresen laisens i karamapim 100,000 skwe
kilomita long Bismak Solwara. Na tu, ol i putim
pinis ken 37 aplikeisen bilong moa laisens we bai
i karamapim 88,900 skwe kilomita. Notilus i no
holim tasol laisens long solwara bilong PNG, em
i holim tu ol laisens karamapim solwara bilong
kantri Tonga, Solomon Ailan, Fiji na Niu Zilan.

PINIS BILONG TOKSAVE
Wanpela profesa bilong Alaska Univesiti, 
Profesa Richard Steiner i bin tokaut klia olsem:

“Dispela solwara maining projek ino inap tru long
halivim yumi olgeta. Ol bai painim ol liklik 
minerel tasol na kamapim bikpela bagarap 
long solwara. Dispela projek bai i stap 30 pela
mun tasol na Gavman bilong yumi bai kisim 
liklik moni tasol”. 

(Indipenden riviu long report bilong 
envairomen bilong Solwara 1 maining projek)

ACT NOW! PNG i bin givim wanpela petisen pinis lo
gavam bilong PNG long 2004 we i makim 24,000 man meri
husat i tok nogat long solwara maining. 

NOKEN BAGARAPIM SOLWARA BILONG YUMI. YUMI MAS TOK TOK LONG OL MEMBA 
BILONG YUMI LONG STOPIM WOK KAMAP BILONG SOLWARA MAINING LONG PAPUA NIUGINI! 

